ЎЗБЕКИСТОН   РЕСПУБЛИКАСИ   НОМИДАН 

Ҳ У К М

2023 йил август ойининг 3 куни, Тошкент шаҳар жиноят ишлари бўйича Сирғали туман суди, ўз биносида, очиқ суд мажлисида, раислик қилувчи – судья Ш.Юлдашев, судья ёрдамчиси Қ.Қодирбергановнинг котиблигида, тарафлардан: давлат айбловчиси – Сирғали туман прокурорининг катта ёрдамчиси Н.Рустамов, судланувчи К.М. ва унинг ҳимоячиси – адвокат М.Одилов, жабрланувчи А.Р.нинг иштирокида К.М.га нисбатан 1-209/23-(1-1011-2305/207)-сонли жиноят ишини кўриб чиқди. Иш ҳужжатларига кўра:

К.М., 03.08.2003 йилда Хоразм вилоятида туғилган, миллати ўзбек, Ўзбекистон Республикаси фуқароси, бўйдоқ, маълумоти ўрта, ишсиз, муқаддам жиноят ишлари бўйича Хива шаҳар судининг 04.04.2023 йилги ҳукмига кўра, Ўзбекистон Республикаси ЖКнинг 169-моддаси 3-қисми “а, (эски таҳрирдаги) б” бандлари билан айбли деб топилиб, ЖКнинг 57,62-моддалари тартибида 2 йил 9 ой 3 кун ахлоқ тузатиш ишлари жазоси тайинланган, жазо ўталмаган, Хоразм вилояти, Хива шаҳар, Кўхна Хива кўчаси, 47-уйда яшовчи, муқаддам 2023 йил 6 мартдан 4 апрель кунига қадар қамоқда сақланган, жиноят ишлари бўйича Сирғали туман судининг 19.05.2023 йилги ажрими билан қидирув эълон қилиниб, 19.07.2023 йилда ушланган ва шу кундан қамоқда сақланаётган, айблов хулосаси нусхасини ўз вақтида олган.

Ўзбекистон Республикаси ЖКнинг 169-моддаси 3-қисми “а” банди билан айбланган.
Суд, судланувчи ва жабрланувчининг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни 

А Н И Қ Л А Д И:

К.М. ўзганинг мулкини яширин равишда талон-торож қилиш мақсадида 2023 йил 17 январь куни соат 13.00 дан 15.00 гача бўлган вақт оралиғида Сирғали тумани, “Кенгмакон” МФЙ, Янгиавлод кўчаси, 16-уйда таъмирлаш ишларини олиб бориб, иш берувчиси А.Р.га тегишли бўлган баҳоси 750 АҚШ доллари (1 АҚШ долларининг 17.01.2023 йилдаги сўмга нисбатан қиймати 11.342 сўм 14 тийин, 720 АҚШ доллари 8.166.340 сўмга тенг бўлган) қийматдаги “Iphone 12pro” русумли уяли телефон аппаратини ва 700.000 сўм пулларини яширин равишда талон-торож қилиб, жабрланувчига жами бўлиб 8.866.340 сўм моддий зарар етказиб, воқеа жойидан яширинган. 
Суд мажлисида судланувчи К.М. айбига тўлиқ иқрор бўлиб, ўз кўрсатувларида 2023 йил январь ойи бошларида иш топиш мақсадида «OLX» интернет тармоғи орқали иш қидириб ўтирган вақтида “мебель цехига ишчи ёрдамчи керак, ойлик маоши 1.500.000 сўм” деб ёзилган эълон тагидаги ёзилган телефон рақамига қўнғироқ қилганини ва ўзини Абдумавлон деб таништирган шахс билан гаплашиб, иш ҳақи ва нима иш қилиш кераклигини келишиб олганини, Абдумавлон билан гаплашиб бўлганидан сўнг унинг Янгийўл туманида жойлашган мебель цехига борганини, эртаси куни Абдумавлон билан бирга Сирғали тумани, Янгиавлод кўчаси 16-уйга борганини, шу кундан бошлаб Абдумавлонга ёрдам бериб юрганини, бир куни Абдумавлон ака уларга тушликка овқат олиб келиш учун чиқиб кетганини, шунда унда ўғирлик содир қилиш фикри келганини ва Абдумавлонни шимининг чўнтагида бўлган 700.000 сўм пулларни олганини ва залнинг ойнасининг токчасида турган Абдумавлонга тегишли “Iphone 12pro” телефон аппаратини олиб чиқиб кетганини, сабаби у 2022 йил октябрь ойида Хива шаҳрида ўғирлик жинояти содир этиб етказилган 28.000.000 сўм пулларнинг ўрнини қопламоқчи бўлганлигини, телефонни олганидан сўнг уни бир одамга 300 АҚШ долларига сотиб юборганлигини, пулларни ўзининг эҳтиёжларига ишлатиб юборганлигини баён қилиб, қилмишларидан чин кўнгилдан пушаймон бўлиб, унинг ёшини ва оилавий шароитини, жабрланувчининг даъвоси йўқлигини инобатга олиб, суддан енгилроқ жазо тайинлашни сўраб, кўрсатув берди.
Суд мажлисида жабрланувчи А.Р. ўз кўрсатувларида судланувчини танишини, 2023 йил 10 январь куни Мурод исмли шахс унга қўнғироқ қилиб, “Olx” иловасига берган эълон бўйича қўнғироқ қилаётганлигини айтганини, у билан ойлик иш ҳақини гаплашиб олганини, сўнг Мурод 2023 йил 11 январь куни соат 19:00 ларда у ишлаб турган уйга келганлигини, сўнг Мурод унинг ёнида хонадоннинг ичидаги хоналарга эшик жиҳозларини ва эшикларни ҳамда ушбу хонадон зинапояларига ёғоч қопламаларни қўйишга ёрдам бериб юрганлигини, 2023 йил 17 январь куни одатдагидек ишларини қилиб юрганини, тушлик пайти у ўзига тушлик олиб келиш учун уйида турган кийимининг чўнтагидан пул олиб тушликка кетаётган пайтида Мурод хонадон зинапоясида ўтирганини кўрганини ва унга “нимага ўтирибсан, ишларни қилмайсанми” деб айтиб, ўзига тегишли “Iphone 12 Pro” русумли телефон аппаратини ушбу хонадон токчасида қўйиб чиқиб кетганини, у чиқиб кетаётганида хонада турган оч кўк рангли шимининг чўнтагида 700.000 сўм пуллар ҳам бўлганлигини, у тушлик олиб келишга ташқарига чиқиб кетганини, у чиқиб кетганида улар ишлаб турган хонадонда фақат Мурод қолганлигини, тахминан 40 дақиқадан кейин тушлик олиб келганини, кейин шериклари билан овқатланиб тушлик қилиб бўлгач ўзига тегишли “Iphone 12 Pro” русумли телефон аппарати қидириб топа олмаганини, ўзига тегишли телефон рақамига қўнғироқ қилганини, лекин телефон аппарати ўчирилган бўлганлигини, сўнг Муродни қидира бошлаганини, лекин уни ҳам топа олмаганлигини, кейин кўк рангли шимимнинг чўнтагидаги 700.000 сўм пуллар ҳам йўқлигини билганлигини баён қилиб, кейинчалик К.М. унга етказилган зарарни қоплаб берганлигини, шу сабабли унга нисбатан ҳеч қандай даъвоси йўқлигини билдириб, кўрсатув берди.
Юқоридагилардан ташқари судланувчи К.М.нинг айби жабрланувчининг аризаси, тушунтириш хатлари, дастлабки тергов ва судда берган кўрсатувлари, ҳодиса содир бўлган жойни кўздан кечириш баённомаси ва фото-иловаси, нарсани кўздан кечириш ва таниб олиш баённомалари, тилхат, уларнинг фото-иловалари, сўроқ баённомалари ҳамда жиноят иш бўйича тўпланган бошқа далиллар билан тўлиқ тасдиғини топди.

Суд, дастлабки тергов органи томонидан К.М.нинг ўғирлик, яъни ўзганинг мулкини яширин равишда такроран талон-торож қилишда ифодаланган ҳаракатлари Ўзбекистон Республикаси ЖКнинг 169-моддаси 3-қисми “а” банди билан тўғри квалификация қилинган, деб ҳисоблайди.

Ўзбекистон Республикаси ЖКнинг 7-моддасига кўра, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши керак.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 3-4-бандларида “Жиноят кодексининг 
8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши керак” деб кўрсатилган. 
Шуларга кўра, суд, судланувчи К.М.га жазо тури ва миқдорини белгилашда жиноятни ғараз ва паст ниятларда содир этганини Ўзбекистон Республикаси ЖКнинг 56-моддасида назарда тутилган жазони оғирлаштирувчи ҳолат деб топиб, қилмишидан чин кўнгилдан пушаймонлигини, етказилган зарарни бартараф қилганлигини ва жабрланувчининг унга нисбатан даъвоси йўқлигини, жиноятни оғир шахсий ва оилавий шароитлар оқибатида содир этганлигини, унинг ёшини ва оғир оилавий аҳволини ЖКнинг 55-моддасида назарда тутилган жазони енгиллаштирувчи ҳолатлар деб топиб, унинг шахсини, жиноят қилиш шароити ва сабабларини инобатга олиб, унга айбли деб топилаётган модда санкциясида назарда тутилган озодликдан маҳрум қилиш жазосини Ўзбекистон Республикаси ЖКнинг 59-моддаси 8-қисми ва 61-моддаси тартибида жиноят ишлари бўйича Хива шаҳар судининг 04.04.2023 йилги ҳукми билан тайинланган 3 йил ахлоқ тузатиш ишлари жазосини ЖКнинг 61-моддасига асосан қисман қўшиш йўли билан узил-кесил тайинлашни лозим топади.
Суд, жиноят оқибатида етказилган зарар судланувчи томонидан бартараф қилганлигини ҳамда жабрланувчи А.Р.нинг судланувчига нисбатан даъвоси йўқлигини инобатга олишни лозим топади.
Суд, жиноят иши бўйича ашёвий далил деб эътироф этилган 1 дона тилхатни жиноят иши ҳужжатларида қолдиришни лозим топади.
Ўзбекистон Республикаси ЖПКнинг 454-460, 463, 465-468, 471-473-моддаларига амал қилиб, суд

Ҳ У К М      Қ И Л Д И:

К.М. Ўзбекистон Республикаси ЖКнинг 169-моддаси 3-қисми “а” бандида назарда тутилган жиноятни содир қилганликда айбли деб топилсин.

К.М.га Ўзбекистон Республикаси ЖКнинг 169-моддаси 3-қисми “а” банди билан 5 (беш) йил озодликдан маҳрум қилиш жазоси тайинлансин.

К.М.га Ўзбекистон Республикаси ЖКнинг 59-моддаси 8-қисми ва 61-моддаси тартибида жиноят ишлари бўйича Хива шаҳар судининг 04.04.2023 йилги ҳукми билан тайинланган 3 (уч) йил ахлоқ тузатиш ишлари жазосини ЖКнинг 61-моддасига асосан қисман қўшиш йўли билан 5 (беш) йил 1 (бир) ой озодликдан маҳрум қилиш жазоси тайинлансин.
Ўзбекистон Республикаси ЖКнинг 62-моддасига асосан К.М.нинг 2023 йил 6 мартдан 4 апрель кунига қадар қамоқда сақланган 29 (йигирма тўққиз) кунини тайинланган жазодан чегириб ташлаган ҳолда ўташ учун узил-кесил 5 (беш) йил 1 (бир) кун озодликдан маҳрум қилиш жазоси тайинлансин.

Жазони умумий тартибли колонияларда ўташ белгилансин.

Жазо ўташ муддати 2023 йил 19 июлдан бошлаб ҳисоблансин.

К.М.га нисбатан қўлланилган қамоққа олиш тарзидаги эҳтиёт чораси аслича қолдирилсин.
Жиноят иши бўйича ашёвий далил деб эътироф этилган 1 дона тилхат жиноят иши ҳужжатларида сақлансин.
Ҳукмдан норози тарафлар ҳукм эълон қилинган кундан, судланувчи ва жабрланувчи ҳукм нусхасини олган кундан бошлаб, йигирма сутка ичида Тошкент шаҳар судига апелляция тартибида шикоят бериши ёки протест билдириши мумкин.

